
Монгол Улсын Их Хурлын 2014 оны намрын ээлжит чуулганы Төсвийн байнгын хорооны 2015 оны 01 дүгээр сарын 20-ны өдөр /Мягмар гараг/-ийн хуралдааны гар тэмдэглэл

Төсвийн байнгын хорооны дарга, Улсын Их Хурлын гишүүн Б.Болор ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 09 цаг 40 минутад Төрийн ордны “А” танхимд эхлэв. 

Чөлөөтэй:  Д.Дэмбэрэл, М.Зоригт, Я.Санжмятав, Ч.Хүрэлбаатар.
 
Тасалсан: Н.Батбаяр, Ц.Даваасүрэн, Д.Сумъяабазар.

Хуралдаанд 12 гишүүн ирж, 57.8 хувийн ирцтэй байв.

Улсын Их Хурал дахь Монгол ардын намын бүлгийн дарга, Улсын Их Хурлын гишүүн С.Бямбацогт Төсвийн тогтвортой байдлын тухай хуульд нэмэлт, өөрчлөлт оруулах тухай хуулийн төсөл дээр авсан завсарлагын хугацаа дууссан тухай мэдэгдэв.

Нэг. Төсвийн тогтвортой байдлын тухай хуульд нэмэлт, өөрчлөлт оруулах тухай хуулийн төсөл /Засгийн газар 2015.01.15-ны өдөр өргөн мэдүүлсэн, анхны хэлэлцүүлэг/

Хэлэлцэж асуудалтай холбогдуулан Сангийн сайд Ж.Эрдэнэбат, дэд сайд С.Пүрэв, мөн яамны Төсвийн бодлого, төлөвлөлтийн газрын дарга Ж.Ганбат, Санхүүгийн бодлого, өрийн удирдлагын газрын дарга Б.Нямаа, Хууль, худалдан авах ажиллагааны бодлогын газрын дарга Э.Хангай, Төсвийн зарлагын хэлтсийн дарга О.Хуягцогт, Макро эдийн засгийн хэлтсийн дарга Г.Батхүрэл, Нэгдсэн төсвийн төлөвлөлтийн бодлогын хэлтсийн дарга Б.Доржсэмбэд нарын бүрэлдэхүүнтэй ажлын хэсэг оролцов.


Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Ё.Энхсайхан, референт Ц.Батбаатар, Хяналт үнэлгээний хэлтсийн зөвлөх Г.Даваажаргал нар байлцав. 

Хуулийн төсөлтэй холбогдуулан Улсын Их Хурлын гишүүн Ч.Улаан, С.Ганбаатар нарын тавьсан асуултад Сангийн сайд Ж.Эрдэнэбат хариулж, тайлбар хийв.

Улсын Их Хурлын гишүүн Ц.Нямдорж, Ч.Улаан, Д.Ганхуяг, Б.Чойжилсүрэн нар үг хэлэв.

Улсын Их Хурлын гишүүн Ц.Нямдоржийн гаргасан зарчмын зөрүүтэй саналын томьёоллыг хураалгах боломжгүй талаар Улсын Их Хурлын Тамгын газрын Хууль зүйн үйлчилгээ хариуцсан Нарийн бичгийн дарга Н.Отгончимэг, Төсвийн байнгын хорооны ажлын албаны зөвлөх Ё.Энхсайхан нар тайлбар хийв.

Б.Болор: -1.Улсын Их Хурлын гишүүн Улсын Их Хурлын гишүүн С.Бямбацогт, Д.Дэмбэрэл, Ч.Хүрэлбаатар, Д.Сумъяабазар, Б.Чойжилсүрэн нарын гаргасан “Төслийн 2 дугаар зүйлийн 2 дахь заалтын улсын нийт өрийн дотоодын нийт бүтээгдэхүүнд эзлэх хувь, хэмжээг 2015 оны төсвийн жилд “60 хувиас” гэснийг 58.3 хувиас” гэж өөрчлөх гэсэн саналыг дэмжье.

Зөвшөөрсөн:                 5


Татгалзсан:                   5


Бүгд:                            10


50.0 хувийн саналаар дэмжигдсэнгүй.

2.Улсын Их Хурлын гишүүн Ц.Даваасүрэнгийн гаргасан “Монгол Улсын өрийн хязгаарыг одоо байгаа түвшинд нь дотоодын нийт бүтээгдэхүүний хувиар тогтоон цаашид бууруулах” гэсэн саналыг дэмжье.


Зөвшөөрсөн:                0

Татгалзсан:                 10

 Бүгд:                           10

 0.0 хувийн саналаар дэмжигдсэнгүй.

3.Улсын Их Хурлын  гишүүн Ц.Нямдорж  гаргасан “Төсвийн 3 дугаар зүйлийн  2018 он гэснийг тус тус хасаж, хуулийн 6.1.4-ийн “40” гэснийг “58.3” гэж өөрчлөн, 19.3 дахь заалтыг 6.2 болгон өөрчлөх” гэсэн саналыг дэмжье.


Зөвшөөрсөн:                 4

Татгалзсан:                    6


Бүгд:                             10


40.0 хувийн саналаар дэмжигдсэнгүй.

4.Улсын Их Хурлын  гишүүн Ц.Нямдоржийн гаргасан “Төслийн 19.1 дүгээр зүйлийн энэ хуулийн 6.1.2-т заасан төсвийн тусгай шаардлагыг 2018 оны төсвийн жилээс гэснийг 19.6 дахь хэсгийг хасаж, хуулийн 6.1.2 дахь заалтыг нэгдсэн төсвийн тэнцвэржүүлсэн тэнцлийн хэмжээг жил бүр Улсын Их Хурал тогтооно гэж өөрчлөх” гэсэн саналыг дэмжье.


Зөвшөөрсөн:                 4

Татгалзсан:                    6


Бүгд:                             10


40.0 хувийн саналаар дэмжигдсэнгүй.

Байнгын хорооноос гаргасан санал, дүгнэлтийг чуулганы нэгдсэн хуралдаанд Улсын Их Хурлын гишүүн Д.Ганхуяг танилцуулахаар тогтов.

 Хуралдаан  10 цаг 47 минутад өндөрлөв.

Тэмдэглэлтэй танилцсан:
 
ТӨСВИЙН БАЙНГЫН
 
ХОРООНЫ ДАРГА                                          Б.БОЛОР

Тэмдэглэл хөтөлсөн:

ПРОТОКОЛЫН АЛБАНЫ
 
ШИНЖЭЭЧ                                                      М.НОМИНДУЛАМ
МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 2015 ОНЫ 01 ДҮГЭЭР САРЫН 20-НЫ
ӨДӨР /МЯГМАР ГАРАГ/-ИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Б.Болор: -Гишүүдэд өглөөний мэнд хүргэе. Байнгын хорооны хурал эхлэхэд бэлэн болж байна. 8 цагаас Байнгын хорооны хурал зарласан, одоо 9 цаг 40 минутад эхэлж байна шүү дээ. Хамтарсан засаг байгуулаад ажил төрөл хурдан сайхан шаламгай явах болно гэж яриад байсан ийм байдлаар бас л хүнд байх нь. Гишүүд ирцийнхээ асуудалд анхаарахгүй бол 8 цагт ирсэн 3, 4 гишүүн байгаа. Одоо 9 цаг 40 минутад эхэлж байна шүү дээ. Үүн дээр анхаарахгүй бол болохгүй. 8 цагт ирсэн гишүүд гэвэл манай Эрдэнэчимэг, Ганбаатар гишүүн хоёр байгаа гэдгийг дурдлаа. Өнөөдрийн нэг асуудал хэлэлцэнэ. Хэлэлцэх асуудалтай холбоотой санал хэлэх гишүүн байна уу? Санал алга байна. Хэлэлцэх асуудалдаа оръё. Нээрээ тийм юм байна, уучлаарай гишүүнээ, хурал эхлэхээс өмнө Ардын намын бүлгийн дарга орж ирж завсарлага дууссан, үгүйгээ хэлэх ёстой юм байна шүү дээ. Завсарлагатай байгаа шүү дээ, одоо орж ирээд хэлье гэж байна. Хурал эхэлчихсэн шүү дээ. Бямбацогт даргын микрофоныг нээгээрэй. 

С.Бямбацогт: -Гишүүдийнхээ өглөөний амгаланг айлтгая. Өнгөрсөн 5 дахь өдөр Төсвийн байнгын хорооны хуралдаан дээрээс Төсвийн тогтвортой байдлын тухай хууль болон Төсвийн хүрээний мэдэгдлийн хэлэлцэх асуудал дээр Монгол ардын намын бүлэг завсарлага авсан байгаа. Завсарлага авсан шалтгаан Монгол Улсын өнөөдрийн байдлаар гаднаас авсан өр, зээлийн  хэмжээ тодорхой бус, нэгдсэн ойлголт муутай байна. Үүн дээр гишүүд нэгдсэн ойлголттой болох ёстой. Үүн дээр асуудлыг эргэж нухацтай харъя, үзье, үнэхээр яригдаад байгаа өр зээлийн хэмжээ 55.2 байна уу, 58.3 хувь байна уу, цаашид яах ёстой вэ гэдэг дээр завсарлага авсан байгаа. Монгол ардын намын бүлэг хуралдаад үүн дээр Төсвийн тогтвортой байдлын тухай хуулийн 6 дугаар зүйлд заасан үндсэн заалт буюу өрийн  хэмжээ ДНБ-ий 40 хувийг давахгүй байх гэсэн хязгаарыг хүчинтэй хэвээр нь байлгая, дагалдах буюу шилжилтийн хуульд өөрчлөлт оруулах байдлаар асуудлыг шийдээд явах  нь зөв юм байна гэж үзсэн байгаа. 

Өөрөөр хэлбэл, өнөөдрийн байдлаар Монгол Улсын Засгийн газраас өргөн барьсан төсвийн тодотгол дээр Монгол Улсын нийт өрийн хэмжээ ДНБ-ий 58.3 хувьд хүрсэн байна, энэ хүрсэн байгаа хэмжээг хүлээн зөвшөөрч  хуульд нийцүүлж цаашаа явъя. Тэгэхгүй өмнөх Засгийн газрын үед хууль зөрчөөд 40 хувийн хязгаартай боловч хууль зөрчиж 58.3 хувьд хүрсэн байна, үүнийг  нэгэнт хуульд нийцүүлэх үүднээс 58.3 гэдгээ хүлээн зөвшөөрөөд цаашаа явъя гэж шийдсэн байгаа. Ийм учраас Монгол ардын намын бүлэг завсарлагаа улс орныхоо эрх ашгийг бодож төсвийн хуулийг хурдан баталж, ард иргэдийн цалин, тэтгэвэр хүлээгдэж байгаа, санхүүжилтийг хурдан явуулах үүднээс төсвийн тодотголыг хурдан баталъя. Ингээд энэ асуудлын завсарлага хугацааг заавал 5 хоногт заасан хугацаа гэхгүйгээр өнөөдөр дуусгаж байна. Ингээд Төсвийн байнгын хорооны хуралдаанаар цаашаа хэлэлцүүлж өгнө үү гэж та бүхнээс хүсэж байна. 


Б.Болор: -Бямбацогт даргад баярлалаа. Хэлэлцэх асуудал руугаа оръё. Хэлэлцэх асуудлаа түрүүн танилцуулсан.

Нэг. Төсвийн тогтвортой байдлын тухай хуульд нэмэлт, өөрчлөлт оруулах тухай хуулийн төсөл /Засгийн газар 2015.01.15-ны өдөр өргөн мэдүүлсэн, анхны хэлэлцүүлэг/

Ажлын хэсгийн бүрэлдэхүүнийг танилцуулъя. Сангийн сайд Эрдэнэбат, дэд сайд Пүрэв, Ганцогт байхгүй байгаа юм байна, мөн яамны Төсвийн бодлого, төлөвлөлтийн газрын дарга Ганбат, Хууль, худалдан авах ажиллагааны бодлогын газрын дарга Хангай, Төсвийн зарлагын хэлтсийн дарга Хуягцогт, Макро эдийн засгийн хэлтсийн дарга Батхүрэл, Нэгдсэн төсвийн төлөвлөлтийн бодлогын хэлтсийн дарга Доржсэмбэд гэсэн ажлын хэсэг байна. Хэлэлцэж байгаа асуудалтай холбогдуулан асуух асуулттай гишүүд нэрсээ өгнө үү? Улаан, Ганбаатар гишүүнээр хаалаа. Улаан гишүүн.

Ч.Улаан: -Тэгэхээр одоо энэ орж ирж байгаа асуудлаа яаж шийдэх гэж хэдүүлээ тогтож байна вэ? Сая өнөөдрийн хүрсэн өрийн түвшин 58.3 хувь гээд ярьчихлаа л даа, тэгж тогтлоо гээд. Энэ чинь 2015 оны эцэст хүрэх түвшин гэж байгаа биз дээ, Сангийн сайд тэгж тайлбарлаад байсан санагдах юм. Одоо хүрсэн түвшин биш, 2015 оны эцэст хүрэх түвшин гэсэн тайлбарыг чуулган дээр  хэлж байсан шүү дээ. Тэгэхээр бид нар 2015 оныхоо эцэст хүрэх түвшнээ бодож энэ хязгаараа тогтоохоор ингэж тогтож байгаа биз дээ. Түүнээс биш хүрсэн түвшнээ баталгаажуулаад илүү гарахгүй гэсэн байдлаар асуудалд хандаагүй байгаа биз дээ. Бид ойлголтоо цаашаа нэгтгээд явах  нь зөв байх. 

Б.Болор: -Сангийн сайд.

Ж.Эрдэнэбат: -Үүн дээр би нэг мөр ойлголт өгье. Ер нь 2014 оны хүлээгдэж байгаа гүйцэтгэлээр өрийн түвшин маань 55.2 хувьтай байгаа. Бид одоогийн өргөн баригдсан Төсвийн тухай хуулиар төсвийн алдагдлыг 5 хувьтай байхаар өргөн барьсан байгаа. Энэ 5  хувьтай холбогдуулаад 3 хувь нь бол үндсэндээ Хөгжлийн банкны санхүүжилтээр санхүүжилтийн дүнгээр үлдсэн 2 хувь нь төсвийн алдагдлыг санхүүжүүлэх байдлаар Засгийн газрын дотоод бонд гаргана. Үүнтэй холбогдуулаад би яг 2015 оны хувьд Засгийн газрын дотоод бондоор 1.1 их наяд төгрөгийн өрийн хэмжээгээр Засгийн газрын өр өсөхөөр байгаа. Энэ маань өөрөө өрийн хэмжээнд нөлөөлж байгаа эдийн засгийн өсөлтийг бид нар 7 хувиар тооцсон байгаа. Дээр нь гадаад зээлийн үйлчлэлээр өрийн хэмжээ нэмэгдэж байгаа. Энэ маань бид нарын шар номын 160 дугаар хуудсанд байгаа өөрчлөлт. Энэ нь Их Хурал, Засгийн газраар шийдвэр гарсан зүйл байгаа. Эдгээр өөрчлөлтүүдийг бид нар оруулж одоогийн бид нарын хэлэлцэж байгаа хууль маань өөрөө 2015 оны хууль шүү дээ. 2015 онд хэрэгжүүлэх хууль, тэгэхээр 2015 онд хэрэгжүүлэх  хуулиа бид бодит түвшинд нь аваачихын тулд 58.3 хувь дээр өрөө явъя гэж байгаа юм. Цаашдаа Засгийн газрын хувьд ДНБ-ий өсөлт маань 7 хувьтай байгаа тохиолдолд валютын ханш энэ хэвээрээ байгаа тохиолдолд нэмж ямар нэгэн байдлаар Засгийн газрын арилжааны зээл, бонд гаргах, Засгийн газар баталгаа гаргах, хөнгөлөлттэй зээл авах ийм нөхцөл бололцоо байхгүй байгаа. 

Өнөөдөр Засгийн газарт тавигдсан байгаа урьдчилаад тохирсон байгаа маш олон санал байгаа Дэлхийн банк, Азийн хөгжлийн банк бусад санхүүгийн байгууллагууд дээр байгаа. Эдгээр төслүүдийг санхүүжүүлэх ямар нэгэн бололцоо, боломж бол энэ өрийн босго дээр тулгуурлаад байхгүй байгаа. Магадгүй 2015 онд эдийн засгийн сайжирсан тохиолдолд зээлүүдээс авах бололцоо бүрдэх байх. Түүнээс биш өөрөөр тийм боломж байхгүй байгаа. 


Б.Болор: -Ганбаатар гишүүн.

С.Ганбаатар: -Үхсэн хүн үг хэлэхгүй гэдэг шиг огцорсон хүн юу ярих вэ дээ гэдэг шиг юм болж байх шиг байна. Алтанхуяг Ерөнхий сайдыг миний хувьд их л шүүмжилдэг байсан. Үйлдвэрлэлийн бодлого руу анхаараач, ажлын байр бий болгооч гэж байнга ярьдаг байсан. Гэсэн хэдий ч гэсэндээ тэр хүнийг араас нь ингээд 58 хувийн өр тавьсан юм шиг баахан яриад байх юм. Дөнгөж саяхан наадах чинь гүйцэтгэлээрээ юмаа гэж л чуулган дээр ярьж байсан шүү дээ. Тэгсэн МАНАН-ынхан чинь дуу дуугаа авалцаад худлаа мэдэгдэл хийгээд байна шүү дээ. Ардчилсан нам, МАН-ынхан хэвлэлийн хурлаараа 58 хувь болсон юм гэж яриад байх юм. Дөнгөж чуулган дээр 54 хувь байгаа, 55 дөнгөж хүрэх байна, ер нь 58 болгоё. Ирж байгаа жилийн гүйцэтгэлээр нь юмаа гэж яриад байсан ингэж барин тавин  худлаа хэлж болдог юм уу? Нэгдүгээр асуулт.

Хоёрдугаарт асуулт, дээд хурд нь 100 км/ц-тай яваарай, 100-аас хэтэрвэл аюултай шүү гэж хэлээд байхад 2015 ондоо 120 км/ц-ийн  хурдтай явна, 2016 онд 130, 2017 онд 150, 2018 оноос эхлээд бид нар буцаад 100-д орох маягийн юм яриад байх юм. Энэ чинь 100 км/ц-ийн хурдыг зөрчиж байгаа гэж би ойлгоод байгаа шүү дээ. Тэгэхээр шилжилтийн хууль гэж нэг юм сая сонсоод явчихлаа. Хамаагүй хууль зөрчөөд 55 хувь хүрсэн юм бол тэрийгээ яаж буулгах вэ тухайгаа ярина, хариуцлага тооцох тухай ярьж байгаа болохоос биш, нэмж авах тухай бид яриад байна л даа. Энэ дээр тодруулж асуух нэг зүйл байгаа юм. 1.2 их наяд төгрөгийг нэмж хоёр хэлбэр болох зээл, бондын хэлбэрээр үнэт цаас гаргаж авна гэж ярьж байгаа юм. Энэ чинь гүйцэтгэлээрээ өр тавина гэсэн үг. Үүн дээр ард иргэдэд тодорхой мэдээлэл өгөөч, юм тодорхой л бай. Яалт ч үгүй зээл авахаас өөр аргагүй байдалд орчихсон гэж байгаа болно. Худлаа ярьж болохгүй хамгийн гол нь, миний гуравдугаарт асуух гээд байгаа зүйл бол 6.1.4 дээр Засгийн газрын баталгааг хамааруулахгүйгээр тооцон улсын өрийн өнөөг үнэ цэнээр илэрхийлсэн үлдэгдэл  нь тухайн жилийн оны үнээр тооцсон ДНБ-ий 40 хувиас хэтрэхгүй байх гэж заасан. Энэ чинь уул уурхайн салбарын гадаадын хөрөнгө оруулалттай хуулийн этгээдийн гээд дүрмийн санд хувь оруулах гээд заачихсан байгаа. Тэгэхээр уул уурхайтай холбогдсон Засгийн газрын баталгаа, дүрмийн санд оруулсан ирээдүйн сангаас эргэн төлөгдөх гэсэн маягтай улсын өрөөс хасагдсан хэмжээ нь 40 хувь гэж ойлгож байгаа зөв үү? 

Б.Болор: -Сангийн сайд.

Ж.Эрдэнэбат: -Би ч тодорхой тайлбарлаад байх юм. Тэгээд 55.2 гэдэг бол 2014 оны урьдчилсан гүйцэтгэлээр байна Ганбаатар гишүүнээ, энэ бол бодит үнэн, би худлаа хэлээгүй та 58 гэхээр их хэмжээний юм нэмэх гээд байна чи гээд намайг тэгээд байх юм. 58 гээд ДНБ-ий  3 хувь гэдэг маань хэд гэдэг тоо вэ гэдгийг та мэдэж байгаа байх гэж бодож байгаа юм. 800  тэрбум хүрэхгүй шүү дээ, ийм л тоо байгаа. Тэгээд төсвийн алдагдлаа санхүүжүүлэхийн тулд бид нар энэ хэмжээний юмыг авна. Зөвхөн алдагдлаа санхүүжүүлэхийн тулд, хүүхдийнхээ мөнгийг өгөхийн тулд бид нар дахиад бонд гаргахаас өөр аргагүй байгаа. Ингээд Засгийн газрын дотоод бондынхоо өрөөр 1.1 их наяд төгрөгөөр өрөө нэмэгдүүлэхээс өөр аргагүй байдалтай болсон байхгүй юу. Хэрвээ бид нар төсвөө алдагдалгүй баталъя гэж байгаа бол алдагдалгүй баталж болно. Ахиад энэ хэмжээний юмыг хэдүүлээ хасъя л даа, зардлаасаа зориг гаргаад зоригтой шийдвэр гаргаад тэгэх юм бол 55 дээрээ өрөө бариад 2014 оны хүлээгдэж байгаа гүйцэтгэлээ бариад явж болно шүү дээ. Үүн дээр шийдвэр гаргахад улс төрийн зориг хэрэгтэй байгаа юм. Бид нар Сангийн яамны хувьд ажиллаж 900 тэрбум төгрөг гээд орж ирсэн, зарим нэгийг нь нэмье гээд Их Хурлаас шийдвэр гараад явж байх шиг байна л даа. 900 тэрбум дээрээ ахиад 1.1 их наядаа нэмээд хэдүүлээ зардлаа бууруулаад явъя гэвэл болж л байгаа юм. Болохгүй зүйл байхгүй. Харамсалтай нь ингэж чадах уу, үгүй юу гэдэг чинь эргэлзээтэй шүү дээ. Тэгэхээр бодит нөхцөл байдал маань бид нар 2015 оны төсвийн тухай хууль, 2015 оны төсвийн хүрээний мэдэгдлийг ярьж байгаа юм. Тийм учраас ерөөсөө энэ маань 55-аар батлаад явчихлаа гэхэд бид нар төсвөө алдагдалгүй баталж явахаар нөхцөл байдал үүсчихсэн байгаа. 

Таны хоёрдугаар асуултын хувьд уул уурхайн чиглэлээр өгсөн Засгийн газрын баталгаа буюу зээлийн хувьд улсын өрийн хэмжээнд ордоггүй, хуулиараа орохгүй гээд заагаад өгчихсөн байгаа. Үүн дээр манай Монгол Улсын хувьд ганц өр нь Оюу толгой дээр байгаа шүү дээ. Энэ Оюу толгойн 34 хувь бол улсын өрөнд ордоггүй, эргэн төлөгдөх хэмжээгээрээ явдаг. Түүнээс бусад хэлбэрээр гаргасан Засгийн газрын баталгаа улсын өрөнд ороод явдаг. Тэр битгий хэл улсын өрөнд орон нутгийн өмчийн бүх компаниудын бүх өр, дээр нь улсын үйлдвэрийн төрийн өмч давамгайлсан болон төрийн өмчийн компаниудын бүх өр, тэгээд Засгийн газрын баталгаа, Засгийн газрын үнэт цаас, Засгийн газрын хөнгөлөлттэй зээлүүд ордог юм. Энэ бүх нийлбэрээр гаргаж тавиад байгаа тоо маань энэ юм. Энэ жилийн хувьд миний ганц хэлээд байгаа зүйл маань ерөөсөө Засгийн газрын төсвийнхөө алдагдлыг санхүүжүүлэхийн тулд бонд гаргана, энэ маань улсын өрийг нэмэгдүүлнэ, дээр нь Их Хурал Засгийн газраас шийдвэр гарчихсан бусад санхүүжүүлэгч байгууллагуудаас авч байгаа баахан хөтөлбөрүүд байгаа шүү дээ. Шар номын 160 дугаар хуудсан дээр байгаа энэ хөтөлбөрүүдээ ч бид нар зогсоох хэрэгтэй хэрвээ өрөө нэмэхгүй гэж үзэж байгаа бол тийм учраас 3 хувь дээр нэлээн өр нэмлээ барилаа гэдэг зүйл яриад байгаа юм. Энэ 3 хувь гэдэг маань миний хэлж байгаа хоёрхон үндэслэлээр өр нь нэмэгдэж байгаа юм. Өөрөөр нэмэгдэх ямар ч бололцоо боломж байхгүй байгаа. 

Б.Болор: -Гишүүд асуулт асууж, хариулт авч дууслаа. Зарчмын зөрүүтэй санал байгаа юу? Зарчмын зөрүүтэй санал байгаа, санал хэлэх дэг байхгүй байна, зарчмын зөрүүтэй санал байгаа бол санал гаргаж байгаа хүн саналаа тайлбарлаж хэлэх юм байна. Нямдорж гишүүн. 

Ц.Нямдорж: -Гишүүдийн өглөөний амгаланг айлтгая. Эдийн засгийн нөхцөл байдал таагүй байгаа учраас би элдэв юм яриад өөрийн биш үл харьяалагдах Байнгын хороонд ирээд суугаад, хуулийн асуудал яриад, эдийн засгийн асуудал яриад суугаад байгаа юм л даа. Шинэ Засгийн газар байгуулагдсанаас хойш Сайханбилэг бодвол танхимаараа ярьсан юм байлгүй. Их Хурлын чуулган дээр орж ирж мэдээлэл хийсэн. Тэр мэдээлэл дээр байдал хүнд байгаа учраас ийм зардлыг танахаас өөр ямар ч арга алга гээд хүүхдийн мөнгийг зорилтот бүлэгт өгнө гээд баахан юм ярьсан. Үүнийг би Засгийн газрын байр суурь гэж ойлгож байсан юм. Яг тэр дагуу төсвөө оруулж ирсэн, төсвийн хэлэлцүүлгийн явцад Сайханбилэгийн ярьж байсан бүх зүйлийг Их Хурал нэг бүрчлэн тусгаад дараа нь унагаасан мөн биз, Болор даргаа. 

73-ын бүдүүн бүлэгт орсон гишүүд Ганхуяг та нар битгий үймүүлээд бай, би үг хэлж байна, Батцогт оо, тэгээд Ерөнхий сайдын буюу Засгийн газрын оруулж ирсэн бүх саналыг нь Их Хурал унагаалаа. Нэг хэсгийг нь Ардын намынхан унагаасан, нэг хэсгийг нь Монголын ардчилсан хувьсгалт намынхан унагаасан, ингээд Сайханбилэгийн хүндрэлээс гарах программаас нэг ч заалт үлдсэнгүй. Монголын ардчилсан хувьсгалт нам гэж хэнийг хэлж байна вэ гээч Ардчилсан нам, Монгол ардын хувьсгалт нам хоёр нийлэхээрээ Монголын ардчилсан хувьсгалт нам болж байгаа юм. Тэр утгаар нь та нарт сануулж байгаа юм. Ингээд бүгдийг нь унагаалаа, зүй нь соёлт ертөнцөд Их Хурал, Засгийн газрын бодлого ингэж зөрчилдсөн тохиолдолд Ерөнхий сайд зүгээр л миний бодлого хэрэгжих боломжгүй юм байна, больё гэх ёстой юм л даа. Би тэгж  хэлж чадахгүй гэдгийг ойлгож байна. Байдал ээдрээтэй байна, ийм учраас оруулаад ирсэн Төсвийн тогтвортой байдлын хуульд хоёр гурван асуудал ярья гэж бодсон юм.

1.Энэ Төсвийн тогтвортой байдлын хууль их сайн хууль болсон гэвэл бас тийм биш, 2010 оны 06 дугаар сарын 24-нд улсын наадмын өмнө Баярцогт батлуулаад зарлагын тал дээр Улсын Их Хурал хувьсгал хийлээ гээд өөрөө өөртөө алга ташаад сууж байсан хууль юм. Энэ хууль дотор огт  хатуу тогтоож болдоггүй юмыг хатуу тогтоосон заалт байдаг юм. Жишээ нь, 6.1.2 төсвийн алдагдлын хэмжээ 2  хувийн алдагдалтай эсвэл 2 хувийн ашигтай байна гэсэн хатуу тоо тогтоочихсон юм. Энэ хэзээ ч байж болдоггүй үзэгдэл. Эдийн засаг гэдэг чинь миний ойлгосноор Улааны хажууд эдийн засаг ярих онцгүй байх, амьд организм шүү дээ. Ертөнц өөрөө хөдөлж байна шүү дээ, тэгтэл Засгийн газрын оруулж ирж байгаа юм бол дахиад нөгөө хоёр хувиа барих гээд тэрийгээ 2018 оноос мөрдөнө, 2018 он хүртэл энэ онд 5, ирэх жил 4 байна, түүний дараа жил 3 байна, тэгээд 2018 онд 2 болно гэсэн юм оруулж ирж байгаа юм. Үүнийхээ оронд 6.1.2-оо зүгээр жил бүр Улсын Их Хурал хэлэлцэж тогтооно алдагдал, ашгийн хэмжээг тогтооно гээд өөрчилчих л дөө. 6.1.2-ыг тэртээ тэргүй хөндчихсөн юм. Нэгдүгээр санал энэ байна. Төсвийн байнгын хорооны гишүүд та бүхэн энэ хавхнаас гарах ёстой гэж бодож байна. 

Хоёрдугаарт 40 хувийн асуудал байгаа юм. Тэртээ тэргүй нэмэгдээд явчихсан байна. Үүнийг нэмэх гэж байгаа бол хууль хэрэглэх журмыг хэсэгт биш 6.1.4-өө 58 хувьд хүргэчихсэн. Тэгээд 19, 2 гээд байгаа бууруулсан тоонууд байна шүү дээ ард талд нь. 55 болгоно, 50 болгоно, 45 болгоно тэгээд тэр 2018 онд 40 болгоно гэсэн зүйлээ 6.2 болгоод шилжүүлчих. Ингэвэл наадах чинь хууль зүйн хувьд ядаж зөв болох юм. Яагаад би ийм юм яриад байна вэ гэхээр хуулийг дагаж мөрдөх журам гэдэг юм чинь тухайн хууль батлагдсанаас өмнө үүссэн харилцааг яаж энэ хуульд нийцүүлэх вэ гэдэг тодорхой хугацааны зохицуулалт байдаг юм. Энэ хуулийн 19 дүгээр зүйлийн зохицуулалтын хугацаа 1-ээс бусад нь бүгд дууссан. Тэгээд 19 дүгээр зүйл дээр ганц заалт байгаа юм. Тэр нь 2018 оноос мөрдөх тогтворжуулалтын сангийн хэмжээ 5 хувьд байна гэсэн ингээд хуулийн будлианаас гараад хуулиа зөв хийгээд явмаар байна шүү дээ. Жишээ нь, төсвийн алдагдлын хэмжээг жилд нэг нэгээр доошоо бууруулна гэдэгт итгэхгүй байгаа хүн шүү дээ. Ирэх жил эдийн засаг юу ч болоо билээ, хойд талд чинь юу болж байна, ертөнцөд юу болж байна, би түрүүн Улаан гишүүнээс асуулаа. Төсвийн алдагдлын  хэмжээг 2-оос дээш хувь гаргаж байсан тохиолдол байдаг юм уу гэсэн чинь 10 хувь хүрч байсан тохиолдол байгаа гэж ярьж байна шүү дээ. Энэ чинь амьдрал туулсан хүн шүү дээ. Тэгтэл заавал 2 байх ёстой, заавал 5 байх ёстой, заавал 4 байх ёстой гээд ингээд өөрийгөө аваачаад хавханд хийгээд тийчлээд байдаг юмнаасаа Их Хурал гарах хэрэгтэй шүү дээ. Буруу юм хийсэн юм засах хэрэгтэй шүү дээ. Эцсийн дүндээ 2 хувь гэдэг чинь юу юм бэ? Амь юм уу, заяа юм уу? Юмыг ийм хатуу байдлаар тогтоогоод ирэхээр буруудаад эргээд дайн хийгээд байдаг л даа. Тэгээд Төсвийн байнгын хорооны гишүүд ажил хэрэгчээр миний саналуудыг  хүлээгээд аваач. Ингээд юмаа зөв болгоод яваач. Би хичээнгүйлэн хүсэж байна. Надад энэ ажлыг чинь харлуулах, өмнөх Засгийн газар хэтрүүлсэн гэнэ, одоогийнх нь хэтрүүлэх гэж байна гэнэ энэ чинь эцсийн дүндээ сонирхолтой сэдэв биш шүү дээ. Хэтэрчихсэн нь үнэн шүү дээ, хэтрэх шийдвэрийг Их Хурал өөрөө гаргачихсан шүү дээ.

Б.Болор: -Улаан гишүүнд нэг минут өгчих.

Ч.Улаан: -Баярлалаа. Тэгэхээр хуулиа хэдүүлээ зөв ойлгоод цааш  нь бодит байдалтай нийцсэн зарчмаар явъя гэж хэлж байгаа Нямдорж гишүүний саналыг би хүндэтгэж байна, дэмжиж байна. Төсвийн тогтвортой байдал бол эдийн засгийн суурь хууль гэдэг утгаараа энэ бол тогтвортой мөрдөгдөх ёстой хууль. Тэгэхдээ энэ хууль маань өөрөө хоёрдмол шинжтэй. Нэгдүгээрт Төсвийн тогтвортой байдал бол эдийн засгийн гол бодлогын зарчмыг тодорхойлсон түвшин заасан. Нэг ийм агуулгатай. Хоёр дахь агуулга нь бол энэ түвшиндээ хүрэх шилжилтийн үеийн зохицуулалтыг хамтад нь хийж өгсөн хууль. Тэгэхээр 40 хувь, ДНБ-ий алдагдал 2 хувь гэдэг бол энэ тогтсон эдийн засагт байх жишиг хэмжээ. Манайх шиг савлагаатай эдийн засгийн үед түүнд очих шилжилтийн үеийг нь 60, 50, 40 гэх замаар аажмаар шилжиж очно гээд хуульд хийчихсэн юм. Гэтэл бодит амьдрал дээр бидний шилжилтийн хугацаа маань өөрөө сунаад байгаа учраас бид нар үүндээ таарсан зохицуулалтаа хийхгүйгээр механикаар тогтсон эдийн засгийн шаардлага, үзүүлэлтээр нь өнөөгийн эдийн засгийг хязгаарлахаар энэ чинь эргээд амьдралтай нийцэхгүй болоод байгаа юм. Тийм учраас шилжилтийн хугацааг хэд гэж авах вэ, өнөөгийн нөхцөл байдалтайгаа яаж уялдуулах вэ гэдэг асуудлаа хэдүүлээ ярьж байгаад тогтох асуудал.

Эдийн засаг тогтворжоод ирсэн үед 40, 2 хувьдаа очих зорилт нь хэвээрээ үлдэх ёстой гэсэн байр суурьтай байна. Тийм учраас энэ  хууль хэрэггүй, шаардлагагүй, буруу хууль гарсан гэж би үзэхгүй байна. Энэ  хуулийн зохицуулалт, шилжилтийн үеийг яаж тодорхойлох вэ гэдэг дээр байгаа юм. Өнөөдрийн манай эдийн засагт эдийн засгийн өсөлт тогтворжоогүй, тэр битгий хэл уналттай байгаа өмнөх оноосоо, эдийн засагт хөрөнгө оруулалт хийх шаардлага нэмэгдэж байгаа. Энэ үед эх үүсвэр татах шаардлагатай. Тэгэхээр энэ шаардлагын эсрэг нөгөө ДНБ-ий хоёр хувийн алдагдал, ДНБ-ий 40 хувьтай тэнцэх хэмжээний өр гэдэг чинь өөрөө хавх болоод саад болоод байгаа юм. Үүнийг бид нар механикаар догматик байдлаар хандсанаас болоод ингээд эдийн засагтаа орон зайг нь хязгаарласан байгаа юм. Тэгэхээр Засгийн газар тодорхой хугацаанд шилжилтийн үеийг оновчтой зөв тогтооё гэсэн санал оруулж ирсэн гэж бодож байна. Тэгэхээр үүнийг тооцож үзэж байгаад тэр нь 2017 он байх юм уу, 2016 он байх юм уу ямар ч байсан шилжилтийн хугацаа байна гэдэг дээр тогтоод үүнийгээ шийдэх нь зөв байх гэж бодож байна. Нэг юмыг байгаа бодит байдлаар нь хэдүүлээ яриад ойлгоод сурчих хэрэгтэй. 2014 оны 10 дугаар сарын 01-ний өдөр улсын өр 49.3 хувьтай байсан ДНБ-ий албан ёсоор Засгийн газраас Их Хуралд өргөн барьсан. 2014 оны 12 дугаар сарын 31-ний өдөр 55.2  хувь болсон. 2015 оны 12 дугаар сарын 31-ний өдөр 58.3 хувь болно гэж Засгийн газар тооцож байна. Амьдралаас ийм л дүр зураг  харагдаж байна. Өөр бидэнд явах зам байхгүй. Тэгэхээр хэдүүлээ 2015 онд энэ өрийн хэмжээг нэмнэ гэдгийг энд ойлгочих хэрэгтэй. Эрдэнэбат сайд яриад байна шүү дээ. Төсвөө үйлчлэхийн тулд дотоодын зах зээл дээр бонд гаргана гээд тийм учраас өрөө нэмнэ, хэмжээ нь хэд байх вэ гэдгээ хэдүүлээ ичингүйрээд байх хэрэггүй 58.3 гэж, 60 гэж орж ирсэн Засгийн газрын саналаар зөвшөөрчих. 58.3 онож гарна гэдэг далдыг хардаг хүн өнөөдөр байхгүй. Өдөр тутам ханш өөрчлөгдөж байна, бүтээгдэхүүний зах зээл хумигдаж байна, үйлдвэрлэл чинь багасаж байна, магадгүй 60 хүрээд гараад ирж болно шүү дээ. Тийм учраас Засгийн газар багцаатай тооцсон байна гэж бодоод Засгийн газрын саналыг нь 60-аар дэмжих хэрэгтэй. Тэгээд энэ ондоо шийдлийн Засгийн газар өрөө нэмэгдүүлж байгаа гэдгээ ил тод ичихгүй хүлээн зөвшөөрч сур. Үүнээс ичих хэрэггүй хэдүүлээ, амьдралын бодит байдал ийм л байна. Ажлаа бодоод хэдүүлээ зохицуулалтаа зөв хийе гэсэн саналтай байна. Тийм учраас одоо үүн дээр хэдүүлээ ярьж байгаад хэмжээгээ шилжилтийн үеийн онцлог гэдгийг нь харгалзаад тогтоогоод явъя. Засгийн газрын саналыг дэмжиж ийм санал хэлж байгаа юм. 

Д.Ганхуяг: -Ерөнхийдөө Улаан, Нямдорж гишүүний саналыг дэмжиж байна. Байгаа байдлаа хүлээн зөвшөөрөхөөс өөр аргагүй шүү дээ. 5 тэрбум долларын  бонд босгох гэдэг шийдвэрийг Улсын Их Хурал гаргаад өгчихсөн шүү дээ. Түүнээс нь гадаадын зах зээл дээрээс нь 1.5, 300 сая гээд 1.8 тэрбум долларын бонд босгоод ирсэн. Тэрийгээ Төсвийн тогтвортой байдлын тухай хуульд нийцүүлээд төсвийн үзүүлэлтэд оруулах шаардлагатай байсан. Үүнийг оруулах гэж хоёр жил маргалдсан, одоо бид нар газар дээр бууж байна. Энд хэн нэгнийг буруутгаад байх зүйл байхгүй, ойлголт төрж байгаа нь сайн гэж хэлмээр байна. 

Хоёрдугаарт, Төсвийн тогтвортой байдлын автомат үзүүлэлт 2012 онд ДНБ-нд эзлэх уг нь зээл юм байгаа шүү дээ, зээл гээд хуулиа  өөрчилчихмөөр байгаа юм. Зээлээ төлж чадахаа байсныг өр гэж тодорхойлдог, олон түмэнд сонсогдохоор өр гэдэг бол муухай сонсогдоод байгаа юм. Тэр автомат үзүүлэлтүүд яаж байна вэ гэхээр 2012 онд 60 хувь байсан, 2013 онд 50, 2014 онд 40 гээд ингээд тавьсан. Энэ бол өөрөө хэрэгжихэд хүндрэлтэй зүйл л дээ. Хамгийн гол зүйл чинь бид өөрсдөө бидний экспортын орлого олдог юмнууд чинь түүхий эд байгаа. Түүхий эдийнх нь үнэ хэлбэлзэлтэй, асар их хэлбэлзэж нүүрсний үнэ гэхэд 1 тонн нүүрснээс олж байсан орлогоо 3 тонн нүүрснээс олж байна шүү дээ. Ийм байдалтай байхад бид автоматаар тоо тавьчихсан үүнд өөрсдийгөө баглаад бөөн хэрүүл болж байгаа. 

Хоёрдугаарт нэг зүйл хэлэхэд 2016 онд дахиад цөмөөрөө өрийн тааз гэж хэрэлдмээргүй байна, энэ 60 дотроо бүх юмаа зохицуулаад явъя. Ингэхгүй бол бид нарыг энд хэрэлдэхээр өр болохгүй болсон юм байна, бидэн дээр ирэх гээд байна ард түмний нуруун дээр гэж яриад байдаг. Бодит тохиолдолд татвар төлөгчдийн төлсөн мөнгө, баялгийн дахин хуваарилалтаас төлнө. Тэгэхдээ бодит тохиолдолд иргэн бүр шууд төлөхгүй шүү дээ. Бид нар ингээд яриад байдаг Нямдорж гишүүн, Улаан сайдын энэ саналыг үзэхээр 2016 онд дахиж хэрэлдэж хүмүүсийг айлгахаа больё. 60, энэ жил 5 хувиараа явъя, төсвийн алдагдалтай холбоотой заавал Төсвийн тогтвортой байдлын тухай хуулиас аваад хаясан нь дээр. Тэртээ тэргүй Улсын Их Хурлын тухай хууль, Төсвийн тухай хуульд төсвийн алдагдлын хэмжээг Улсын Их Хурал тогтооно гээд байгаа шүү дээ. Давхар хэрэгжихгүй тийм заалтаар яах юм бэ гэж байгаа юм.

Дараагийн асуудал нь өнөөдөр хэрэглээний эдийн засагтай байгаа, төсвийг хараарай, бүгдээрээ бүтээн байгуулалт байгууллагын цэцэрлэг, сургууль барина. Өөр бодит үйлдвэрлэлийг, эдийн засгийн өсөлтийг тогтворжуулах, боловсруулах үйлдвэрийг дэмжиж байгаа ганц ч юм байхгүй. Уг нь боловсруулах үйлдвэртэй болъё, хагас боловсруулсан бүтээгдэхүүн экспортолдог болъё, бэлэн бүтээгдэхүүн экспортолдог болъё гэж Хөгжлийн банкийг байгуулсан. Хөгжлийн банк нь өнөөдөр дэд бүтцийг хөгжлийг дэмждэг ийм банк болсон. Тэгэхээр үүн дээр ч гэсэн бодмоор байгаа юм. 2016 оны төсөв батлахад дахиад өрийн тааз гэж хэрэлдмээргүй байна. Яг л 60 хувь гэж тавиад тэр дотроо л цөмөөрөө байя гэж хэлмээр байна. Тэгэхээр ийм байдлаар саналаа томьёолоод хураагаад шулуухан явбал яасан юм бэ гэж хэлэх гэсэн юм. 

Б.Болор: -Чойжилсүрэн гишүүн.

Б.Чойжилсүрэн: -Ганхуяг гишүүнээ, энэ асуудлыг бид нар бүгдээрээ мэдэж байгаа. Гэтэл өчигдөр манай Ардын намын бүлэг хуралдаад 58.3 хувь дээр тохиръё, нэгдсэн төсвийн алдагдлыг 5 хувь дээр тохиръё гээд шийдвэр гарчихсан. Тэгээд энэ маань ороод бид 60 болгох юм бол болохгүй. Яг яс юм дээрээ 60 ч адилхан, 58.3 ч адилхан багтааж чадахгүй байгаа юм. Тэгэхээр өнөөдөр та ажлаа хурдавчлахын үүднээс манай бүлгийн саналыг 58.3 хувиар нь дэмжээд баталъя. Тэртээ тэргүй хямралтай жил дахиад хийгдэж таарна. Тэгэхгүй бол 60 гэж маргаж байхаар 58.3 гэсэн санал оруулахаар дэмжээд явъя. 

Б.Болор: -Одоо болсон шүү дээ. Ингээд мэтгэлцээн маягийн юм боллоо шүү дээ наадах чинь. Ганхуяг гишүүн нэг минут өгөөрэй.

Д.Ганхуяг: -Тэрийг ойлгож байна. Би Нямдорж гишүүний арай өөр санал хэлчихлээ гэж бодсон юм. Тэгэхээр юм байна Чойжилсүрэн гишүүнээ. Бид хоёр өчигдөр ч ярьсан Засгийн газар 60 хувиар өргөсөн тэгээд МАН-ын бүлгээс 58.3 гэж гарч ирлээ, тэгсэн чинь Засгийн газар биднийхээр батлаагүй учраас хариуцахгүй гэвэл яах юм бэ? Улсын Их Хурлын бүлгүүдээс төрсөн хүүхэд шүү дээ. Тэрийг юу гэж ойлгож байгаа юм бэ? Өөрөөр хэлбэл, Засгийн газар 60-аар өргөн барьсан, та нар 58.3 хувь гэлээ, гэтэл Засгийн газар наадахаар чинь явахад хэцүү гэвэл яах юм бэ? Тэр л асуудал байгаа юм. Сангийн сайд хариул даа, Эрдэнэбат, Монгол ардын намын бүлгээс 58.3 хувь гээд болж байна гэсэн юм. Гэтэл Засгийн газар 60 хувиар өргөн барьсан байгаа шүү дээ. Засгийн газар 58.3 хувиар явахад асуудалгүй юу? 

Б.Болор: -Манай хуулийнхан наадахаа авчир даа. Байж бай, яасан бэ та нар хурдал даа. Нямдорж гишүүний оруулсан зарчмын зөрүүтэй саналаар санал хураалгаж, хураалгах гэхээр болохгүй байгаа тийм ээ, хөндөгдөөгүй зүйл, заалт орж байгаа учраас үүгээр санал хураалгах боломжгүй юм байна. Манай хуулийнхан Энхсайхан зөвлөхөд микрофон өгөөд байх даа. Тайлбарлаад өгчих. 

Ё.Энхсайхан: -Нямдорж гишүүний гаргасан зарчмын зөрүүтэй саналын томьёоллыг бид нар ярилцлаа л даа. Гишүүн болохоор хуулийг дагаж мөрдөх журмын тухай хэм хэмжээ дээр санал гаргах ёстой, тэр хэм хэмжээний заалт хөндөгдсөн байгаа. Та хэм хэмжээг зохицуулсан заалтыг урагшаа тусгай шаардлага руу аваачиж тавихаар ийм санал гаргасан байгаа юм. Тэгэхээр 6 зүйл төсөлд хөндөгдөж орж ирээгүй. Тэгэхээр боломжгүй болоод байгаа юм. 

Ц.Нямдорж: -Энэ 6 дугаар зүйлийг 19 дүгээр зүйл дээр аваачиж бужигнуулаад байгаа юм. Мөн биз, тэгэхээр наадах чинь 6 хөндөгдөж байна, 19 хөндөгдөж байна гэсэн үг. Өөрөөр хэлбэл, 6, 19-ийн хүрээнд Их Хурал 6.1.2 гэдэг нь орчихсон байгаа учраас үүн дотор хөдөлгөөн хийж болно. Наадах чинь миний гарын үсэгтэй хууль. Би ийм дайны юм ойлгодог юм, хууль буруу тайлбарладгийг Тамгын газрынхан боль. 6.1.2-ыг хөдөлгөх асуудлыг аваачаад 19 дээр хөндөөд байгаа юм. Ийм Тамгын газартай яалтай ч юм байгаа юм бэ? Гишүүдээ сүүлийн 10 жилийн төсвийн алдагдлын хэмжээг Сангийн яамныхан гаргаж өгсөн байна л даа. 2011 онд 6.9 хувь, 2012 онд алдагдлын хэмжээ 8.2 хувь байсан байна шүү дээ. 

Б.Болор: -Харин тийм ээ, Нямдорж гишүүний саналыг гишүүд дэмжээд байгаа юм. Би ч гэсэн таны хэлснийг Тамгын газрынханд хэлээд байгаа юм. Гэхдээ манай Тамгын газрын хуульчид маань ийм л тайлбар хэлээд байхаар хэцүү юм. Тэр ажлын микрофон нээгээд байх даа. Төсвийн тогтвортой байдлын тухай хуульд нэмэлт, өөрчлөлт оруулах тухай хуулийн төслийн талаарх зарчмын зөрүүтэй саналын томьёоллоор санал хураая. Улсын Их Хурлын гишүүн Бямбацогт, Дэмбэрэл, Хүрэлбаатар, Сумъяабазар, Чойжилсүрэн нарын гаргасан санал байна. Төслийн 2 дугаар зүйлийн 2 дахь заалтын улсын нийт өрийн дотоодын нийт бүтээгдэхүүнд эзлэх хэмжээг 2015 оны төсвийн жилд 60 хувиас гэснийг 58.3 хувиас гэж өөрчлөх. Санал гаргасан Улсын Их Хурлын гишүүн Бямбацогт, Дэмбэрэл, Хүрэлбаатар, Сумъяабазар, Чойжилсүрэн. Санал хураая.

Санал хураалт. Ирцгүй болчихсон байна. Хурал ирцгүй болохоор автоматаар зогсож байгаа юм. Ганбаатар гишүүн гараад явчихлаа. Санал хураалт явуулъя. Санал хураалтаа дахиад уншъя, сая нэг хэсэг яасан юм чинь.

1.Төслийн 2 дугаар зүйлийн 2 дахь заалтын улсын нийт өрийн дотоодын нийт бүтээгдэхүүнд эзлэх хувь, хэмжээг 2015 оны төсвийн жилд 60 хувиас гэснийг 58.3 хувиас гэж өөрчлөх. Санал гаргасан Улсын Их Хурлын гишүүн Бямбацогт, Дэмбэрэл, Хүрэлбаатар, Сумъяабазар, Чойжилсүрэн. Санал хураалт. Унаж байгаа биз дээ.

Санал хураалтад 10 гишүүн оролцож, 5 гишүүн дэмжиж, 50.0 хувийн саналаар саяын санал дэмжигдсэнгүй. 

Саяын санал хураалттай агуулга адил нэг санал байгаа юм байна. Даваасүрэн гишүүний гаргасан. Энэ нь Монгол Улсын өрийн хязгаарыг одоо байгаа түвшинд нь дотоодын нийт бүтээгдэхүүний хувиар тогтоон цаашид бууруулах. Саяынх байхгүй юу. Тэгвэл энэ санал саналыг хураалгая.

2.Монгол Улсын өрийн хязгаарыг одоо байгаа түвшинд нь дотоодын нийт бүтээгдэхүүний хувиар тогтоон цаашид бууруулах. Санал гаргасан Улсын Их Хурлын гишүүн Даваасүрэн. Санал хураалт.

Санал хураалтад 10 гишүүн оролцож, 10 гишүүн татгалзсанаар, энэ санал дэмжигдсэнгүй. 

Ингээд зарчмын зөрүүтэй саналуудаар санал хурааж дууслаа. Нямдорж гишүүний саналаар санал хураах гэхээр хууль зөрчсөн санал хураалт явах гээд байна гэсэн тайлбар өгөгдөөд байна. Ажлын хэсгийн микрофоныг нээгээд байх гэж байхад яагаад тийшээ яваад өгөв? 

Н.Отгончимэг: -Та саналынхаа хуудсыг өгч бай даа. Нямдорж гишүүний эхний санал бол 19.3 дахь заалтыг ерөнхийдөө 6.2 болгож өөрчлөх санал байна лээ. Чуулганы хуралдааны дэгийн тухай хуульд 20.2 дээр нь нэмэлт, өөрчлөлт оруулах тухай төслийг хэлэлцэхдээ хууль санаачлагчийн төсөлд тусгагдаагүй хууль, Улсын Их Хурлын бусад шийдвэр болон төслийн зүйл, хэсэг, заалтад өөрчлөлт оруулах тухай санал, дүгнэлт гаргахыг хориглоно гэсэн байгаа. 6.2 гэдэг энэ тоо бол хуулийн төсөл дээр тусгагдсан байна лээ. Гэхдээ зөвхөн ишлэл байдлаар тусгагдсан. Энэ бол 6.2 дээр өөрчлөлт оруулах тухай төсөл дээр заалт байхгүй байгаа. Тэгэхээр 20.2-ыг бариад хийх юм бол энэ бол зарчмын зөрүүтэй санал хураах боломжгүй гэдэг тайлбар. 

Хоёр дахь санал нь зарчим нь бол адилхан юм байна. 20.2-ыг үндэслээд хураах боломжгүй, яагаад гэхээр  хуулийн төсөлд тусгагдаагүй хэсэг, заалтын тухай ярьж байна. Бид нар хуулиа хэрэгжүүлье гэвэл 20.2-ын бариад хурааж болохгүй юм уг нь. 

Б.Болор: -Ямар ч байсан хуулийн тайлбарыг сонслоо. Гишүүд өөрөө өөрсдийнхөөрөө асуудалд хандана биз. Би ямар ч байсан Нямдорж гишүүний зарчмын зөрүүтэй саналыг хураалгая. Гишүүд өөрсдөө саналаа өгнө биз дээ. 

3.Төсвийн 3 дугаар зүйлийн 2014 оны гэснийг 2018 оны гэснийг тус тус хасаж, хуулийн 6.1.4-ийн “40” гэснийг “58.3” гэж өөрчлөн 19.3 дахь заалтыг 6.2 болгох. Санал гаргасан Улсын Их Хурлын гишүүн Нямдорж. Санал хураалт.

Санал хураалтад 10 гишүүн оролцож, 4 гишүүн дэмжиж, 6 гишүүн татгалзаж, уг санал дэмжигдсэнгүй. 

4.Нямдорж гишүүний гаргасан 2 дахь санал. Төслийн 19.1 дүгээр зүйлийн энэ хуулийн 6.1.2-т заасан төсвийн тусгай шаардлагыг 2018 оны төсвийн жилээс гэснийг 19.6 дахь хэсгийг хасаж, хуулийн 6.1.2 дахь заалтыг нэгдсэн төсвийн тэнцвэржүүлсэн тэнцлийн хэмжээг жил бүр Улсын Их Хурал тогтооно гэж өөрчлөх. Санал гаргасан Улсын Их Хурлын гишүүн Нямдорж. Санал хураалт. 

Санал  хураалтад 10 гишүүн оролцож, 4 гишүүн дэмжиж, 6 гишүүн татгалзсанаар уг санал бас дэмжигдсэнгүй. 

Нямдорж гишүүн, тэгээд санал хураалт чинь ингэж явлаа шүү дээ Бямбадорж даргаа, Бямбацогт даргаа. Хуулийн төслийн анхны хэлэлцүүлэг явуулсан талаар Байнгын хорооны санал, дүгнэлт гаргана. Санал, дүгнэлтийг Улсын Их Хурлын гишүүн Ганхуяг танилцуулна, ойлголоо. Төсвийн тогтвортой байдлын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хэлэлцэж дууслаа. Өнөөдөр хэлэлцэх асуудлаа дууслаа. Хуралдаан хаалаа. Би нэг асуудал хэлэлцэнэ гэж хэлсэн шүү дээ. 

Дууны бичлэгээс буулгасан:

